
TALQINIDA
 Hayitov Shodmon Ahmadovich, 

 Buxoro davlat universiteti  professori, tarix fanlari doktori

O‘zbekiston Respublikasi Prezidentining 2020 yil 8 oktyabrdagi “Qatag‘on qurbonlarining 
merosini chuqur o‘rganish va ular xotirasini abadiylashtirishga doir qo‘shimcha chora-tadbirlar 
to‘g‘risida”gi F-5598-sonli Farmoyishi va Oliy Majlisga qilgan Murojaatlarida O‘zbekistonda sovet 
hokimiyati yillarida nohaq nomlari qoralanib, oxir-oqibatda o‘limga mavhum etilgan millatparvarvar 
yurtdoshlarimiz, taraqqiyparvar insonlar va jadid munavvarlari tarixini chuqur o‘rganish masalasi 
dolzarb qilib qo‘yildi. Turkiston mintaqasi va O‘zbekiston tarixida Buxoro taraqqiyparvarlik harakati 
ishtirokchilari, milliy mustaqillik uchun kurash jarayonida turganlarning munosib o‘rni bor.

Jadidchilik va taraqqiyparvarlik harakatida faol ishtirok etgan millatdoshlarimiz taqdiri fojiali 
kechdi. Ularning bir qismi sovet hokimiyati tazyiq va ta’qiblardan qiynalib,  xorijga,  muhojirlikka 
ketishga majbur bo‘ldilar. Ayrimlar sovet hukumati bilan ochiqdan-ochiq muhorabaga kirishib 
halok bo‘ldilar. Uchinchi guruh millat fidoiylari mustaqillik, ozodlik, erk va huquq talab qilganlari, 
shu ezgu maqsadlarga o‘z jonlarini tikkanlari evaziga qatag‘on boltasi ostida qatl etildilar. Bunday 
vatanparvarlar Buxoroda ham oz emasdi. Tarix fanlari doktorlari, professorlar S.I.Inoyatov va 
Q.K.Rajabovlar tomonidan sabab va xayrli ishga qo‘l urilib, uch buyuk va tabarruk insonlar: Fayzulla 
Xo‘jaev (1896-1938), Usmon Xo‘ja Po‘latxo‘jaev (1878-1968), Otaulla Xo‘jaev (1880-1938) lar 
hayoti va faoliyatini o‘zida mujassamlashtirilgan sovet hokimiyati yillarida, mustaqillikning ortga 
qolgan davrida va ayrim xorijda yozilgan ishlar jamlanmasidan iborat uchta to‘plam yaratildi. Uch 
kitobdan iborat xarakteridagi birinchi kitob Buxoro jadidchilik harakatining yo‘lboshchilaridan biri, 
BXShJ va O‘zbekistonSSR hukumati rahbari lavozimlarida halol hamda vijdonan faoliyat yuritgan, 
oxir-oqibatda 1938 yilda “nemis ayg‘oqchisi”, “Vatan xoini” kabi asossiz ayblar bilan o‘lim jazosiga 
hukm qilingan Fayzulla Xo‘jaev hayoti va faoliyatiga tegishli ma’lumotlarni o‘zida jamlagan. Kitob 
sahifalarini varaqlar ekanmiz, turli yillarda Fayzulla Xo‘jaev shaxsiyati, siyosiy faoliyati, huquqiy 
qarashlari, istiqlol uchun kurashlardagi ishtiroki, publitsistikasi, O‘zbekiston iqtisodiy, madaniy-
ma’rifiy hayotiga qo‘shgan hissasiga oid boy manbalarga ega bo‘lamiz. Ayniqsa, istiqlol yillarida 
Fayzulla Xo‘jaev fenomeniga qiziqish kuchayganligi, ushbu inson haqida dissertatsiyalar yozilgani, 
xalqaro, mintaqaviy va Respublika miqyosida ilmiy-amaliy anjumanlar o‘tkazilgani, uning yuz 
yilligi 1996 yilda nishonlangani, ularning materiallari kitobxonga juda katta ma’naviy ozuqa beradi. 
F.Xo‘jaev shaxsini o‘rganishda tarixchi olimlardan S.I.Inoyatov, Q.K.Rajabovlar istiqlol yillarida 
risola va maqolalar yaratib, uning hamon ilmiy jamoatchilikka noma’lum qirralarini ochishga 
jonbozlik ko‘rsatdilar. Bu borada yosh olimlarning F.Xo‘jaev va BXShJ tarixiga bag‘ishlangan 
dissertatsiyalarining avtoreferatlari kitobga o‘z holicha kiritilgani ayni muddao bo‘lgan. Bu hukumat 
qarorlaridan ko‘chirma, arxivlarda saqlanayotgan fotolavhalar ham kitobxonga ancha ma’lumotlar 
taqdim etadi. Kitobda yurtimizda “Xo‘jaevshunoslik” yuzaga kelganligi, ushbu yo‘nalishda istiqbolda 
amalga oshirish kerak bo‘lgan ilmiy va amaliy vazifalar dasturi ham belgilab berilgan. F.Xo‘jaevga 
bag‘ishlangan kitobning yana bir ahamiyati shundaki, istiqbolda mazkur shaxs tarixiga oid tadqiqotlar 
olib borishga qo‘l urmoqchi bo‘lganlar uchun boy manbaviy asos bo‘la oladi. 

Ikkinchi kitob Fayzulla Xo‘jaevning qarindoshi, taqdiri zamondoshlaridan turli xil kechgan 
umrining yarmidan ko‘pini xorijga yashagan Usmon Xo‘ja Po‘latxo‘jaev Buxoro amirligida 
ma’rifatchilik, jadidchilik harakatida faol ishtirok etgan. BXShJda bir qator mas’ul vazifalarda  ishlagan 
va BXShJ MIQning birinchi raisi sifatida tarixda nom qoldirgan. Ushbu inson xorijda turib ham milliy 
istiqlol uchun kurashning oldingi saflarida bo‘lgan. Uning hayoti, Turkiston ozodligi va madaniyati 
tarixiga qo‘shgan hissasi haqida farzandi-arjumandi professor Temurxo‘ja  Usmon Xo‘ja o‘g‘li (1947 
yilda Turkiyaning Istanbul shahrida tavallud topgan, Turkiya respublikasi fuqarosi) tomonidan e’lon 
qilingan ishlar, professorlar S.I.Inoyatov, Q.K.Rajabov, Sh.A.Hayitov, R.T.Shamsutdinovlarning 
maqola hamda risolalari muhim o‘rin egallagan. Shuningdek farg‘onalik yosh tarixchi olim 
A.M.Mahmudovning Usmon Xo‘jaga bag‘ishlab yozilgan dissertatsiyasi avtoreferati ham kitobda 

to‘liq berilgani ayni muddao bo‘lgan. Kitobxon kitob sahifalaridan Usmon Xo‘ja  siyosiy faoliyati 
bilan birga, uning matbuotchilik, milliy uyushma va tashkilotlardagi ishtiroki masalalari bilan ham 
tanishish imkoniyatiga ega bo‘ladi. Usmon Xo‘ja Po‘latxo‘jaevga  qaratilgan ikkinchi kitobda uning 
shajarasi, ajdod va avlodlari haqida ma’lumotlar keltirilgan. Usmon Xo‘ja Po‘latxo‘jaev hayoti va 
faoliyatini aks ettiruvchi va turli arxivlarda saqlanuvchi arxiv hujjatlari, fotolavhalar kitob sahifalaridan 
o‘rin olishi, uni tartibga solishda mualliflar anchagina ter to‘kkanligidan dalolat beradi.

Uchinchi kitob Fayzulla Xo‘jaevning amakisi, Usmon Xo‘ja Po‘latxo‘jaevning ukasi, jadidchilik 
harakati ishtirokchisi, Istanbulda (Turkiya Respublikasi) tahsil olgan Otaulla Xo‘jaevga bag‘ishlab 
yozilgan ishlar jamlanmasidan iborat. Otaulla Xo‘jaev Usmon Xo‘ja Po‘latxo‘jaev va Fayzulla 
Xo‘jaevlar bilan bir safda turgan, Buxoro mustaqilligiga jonini tikkan shaxslardan biri bo‘lgan. 
Biroq, Otaulla Xo‘jaev haqidagi tarixiy haqiqat uzoq yillar aytilmay kelgani, professor Q.K.Rajabov 
ta’kidlaganidek, uning “unutilgan siymo” ekanligi ma’lum bo‘ladi. Uchinchi kitobda asosan mustaqillik 
yillarida professorlar S.I.Inoyatov, Q.K.Rajabov, yosh tadqiqotchi F.Amonova va Z.Z.Ortiqovlarning 
maqolalari jamlangan.

Otaulla Xo‘jaev BXShJ hukumatida 1920-1923 yillarda Xalq Nozirlar Sho‘rosi raisi muovini 
(bir muddat rais) lavozimida va boshqa ma’sul vazifalarda  faoliyat yuritgan. Uning 1937 yilga qadar 
bo‘lgan keyingi hayot yo‘li O‘zbekistonning turli tashkilotlarida xo‘jalik ishlarida faoliyat yuritish 
bilan bog‘liq. Kitobda avlodchilik rishtalari bilan to‘g‘ridan-to‘g‘ri Otaulla Xo‘jaevga bog‘langan 
professor S.I.Inoyatov (olimning ota tomonidan bobosi) ajdodi haqida hali ilmiy jamoatchilikka 
ma’lum bo‘lmagan materiallarni, fotolavhalarni taqdim etishi muhim ahamiyatga molikdir. Kitob 
bilan tanishish asnosida amin bo‘lindiki, Otaulla Xo‘jaev shaxsiyati bilan bog‘liq ko‘p masalalar 
hamon ochiq qolmoqda. Ushbu insonning padaribuzrukvori Po‘latxo‘ja yashagan yillar, 1925-1937 
yillarda faoliyat olib borilgan tashkilotlardagi ishtirok va h.k. Biroq, uchinchi kitobda   Otaulla Xo‘jaev 
bilan bog‘liq hamon sir saqlab kelingan “maxfiy grifi” ostida e’lon qilinmay qolib ketgan tergov 
hujjati materiallarning kiritilishi bundan keyingi bu yo‘nalishda ilmiy izlanish olib boradiganlarga 
ko‘p imkoniyatlar yaratilishi shubhasiz. 

Tarix fanlari doktorlari, professorlar S.I.Inoyatov va Q.K.Rajabovlarning ilmiy xizmati tufayli 
nashr yuzini ko‘rgan uch yirik kitob bugungi avlodga Buxoroda jadidchilik harakati va milliy ozodlik 
kurashi tarixidan ogoh bo‘lishda muhim ahamiyatga ega. Ushbu kitoblar orqali uch nafar qatag‘onga 
uchragan milliy fidoiylarining ruhi-poklari shod bo‘ldi, ularning insoniy qadr-qimmati o‘z joyiga 
qo‘yildi. Shuningdek, ushbu kitoblardagi qimmatli ma’lumotlar Vatan tarixining XIX asr oxiri -XX 
asr dastlabki o‘n yilliklarida murakkab, ziddiyatli, chalkashliklarga bo‘lib toshgan sahifalariga 
aniqlik kiritishga xizmat qilishi kishida hech qanday shubha uyg‘otmaydi. Xalqimiz siyosiy ongi va 
istiqlol mafkurasini mustahkamlashda yuqoridagi kabi nashrlarning roli beqiyosligini hech qachon 
unutmaslik kerak.   

Bu kitoblar chop etilishining yana bir tarixiy jihati ilmiy maktab yaratgan ikki taniqli olimlar 
Sulaymon Inoyatovich Inoyatovning 85 yilligi va Qahramon Kenjaevich Rajabovning 60 yilligi 
nishonlanayotgan kunlarda insonlar qo‘liga tegishi nur ustiga a’lo nur bo‘ldi. Har ikkala profersorni 
yana bir bor chin qalbdan qutlab, ularga ijodiy barkamollik va uzoq umr tilayman.

